Хуулийг “гууль” болгохын эсрэг Дэлхийн байгаль хамгаалах сан (WWF)-гийн хийсэн ажлаас

Дэлхийн байгаль хамгаалах сан (WWF)-гийн Монгол дахь хөтөлбөрийн газар “Хүний эрх, хөгжил” төвтэй хамтран Азийн хөгжлийн банкны санхүүжилтээр “Ашигт малтмалын болон Авлигын эсрэг хуулийн хэрэгжилтэд олон нийтийн мониторинг хийх” төслийг бүтэн жилийн хугацаанд хэрэгжүүлсэн билээ. 

Ашигт малтмал, авлига гэсэн хоёр ойлголт тун ойрхон сонсогдох болсон энэ цаг үед нүдээ олсон ажил болжээ гэх магтаалын үгийг дагуулсан энэ төслийн үр дүнг хэдийнэ сонссон холбогдох байгууллагууд анхаарлаасаа холдуулахгүй гэдэгт итгэлтэй байна. Хэдийнэ сонссон гэхийн учир нь: Өнгөрөгч 10-р сарын 25-нд болсон тус төслийн хүрээнд “Ашигт малтмалын болон Авлигын эсрэг хуулийн хэрэгжилт орон нутагт” хэлэлцүүлэг болсон бөгөөд удаах өдөр нь 25-р Суваг ТВ-ээр нээлттэй хэлэлцүүлэг ч өрнөсөн билээ.

“Төслийг хэрэгжүүлэхдээ том том жийп хөлөглөн дарга нар багшруулахаасаа илүү бодит байдлын дунд, олон нийтээс ирсэн мэдээллийг үндэслэн мэргэжлийн чадварлаг ажилтнаар гүйцэтгүүлэхийг эрхэмлэсэн” хэмээн төслийн удирдагч, Хорт бодис, уул уурхайн асуудал эрхэлсэн ажилтан Доктор Л.Долгормаа өгүүллээ.

Монгол орны маань үзэсгэлэнт байгалийн өнөөгийн өрөвдөлтэй дүр зургийг иргэд маань хараад зүгээр суугаад байгаагүй гэдгийг хэн бүхэн мэднэ. Иргэд хүч, оюунаа нэгтгэн иргэний хөдөлгөөнүүдийг үүсгэн байгуулж тэмцэцгээж байгаа билээ. Тэдгээрээс Сэлэнгэ, Хөвсгөл, Хэнтий аймгууд дахь хамгийн үр нөлөөтэй, зохион байгуулалт сайтай хөдөлгөөнүүд энэ ажилд мөн хүч нэгдсэн юм. Тэдний тусламжтайгаар хийсэн мониторингийн дүн хирд хийлгэм сонсогдсон нь хэр үнэн байдалд нийцтэй ажил болсныг илтгэнэ. Бүх ард нийтээрээ битүүхэн хардаад байгаа тэр хэцүүхэн байдлыг баримтаар дэлгэн харуулсан нь энэ ажлын онцлог гэлтэй.

Эцэст тэмдэглэхэд төсөл хэрэгжүүлэгчид ямартай ч байгаль орчинд ээлтэй, үнэн шударга байдлыг тогтоохын төлөө Ашигт малтмалын тухай хуулийн хэрэгжилтийн байдалд хуулийн заалт бүрээр мониторинг хийж, зөрчлийг илрүүлсэн төдийгүй түүнийг арилгуулах талаар зөвлөмж гаргалаа. Үүнийг холбогдох дээд албад эх оронч үзлээр ажил хэрэг болгох л үлдээд байна.
